TEITHIAU PAUL
-
gan Catrin Roberts

Cefndir Beiblaidd:
Actau 18

Cymeriadau:
Cwisfeistr; Paul; Iago; Bud (wedi ei wisgo i edrych fel Americanwr); Twm Prys.

Offer:
Unrhyw offer i gyfleu’r syniad o stwidio radio


Cloch i un tîm.  Chwiban i’r tîm arall.

Cwisfeistr:
Croeso nôl i chi i’r rhaglen ‘Deg allan o Ddeg’, y cwis wythnosol lle mae aelodau’r Eglwys Fore yn herio ei gilydd gyda help un arall o’u dewis ar hyd y canrifoedd.

Cyn y toriad roedd y sgôr yn agos iawn. 25 pwynt gan Iago, brawd ein Harglwydd, a’i gynorthwy-ydd Bud, gynt o Efrog Newydd.

(Bud yn rhoi punch i’r awyr)

a 23 pwynt i Paul a’i gyfaill Twm Prys, gynt o Fangor.

Rhowch groeso iddyn nhw!

(annog y gynulleidfa i gymeradwyo)

Rydyn ni wedi cael y rowndiau Cerddoriaeth, Llenyddiaeth, Celfyddyd a Gwyddoniaeth.  Ac atebion sydyn Bud yn y rownd Gwyddoniaeth sy wedi rhoi tim Iago ar y blaen o drwch blewyn.  Y Rownd olaf heddiw ydy’r Rownd Daearyddiaeth.

Twm Prys:

O na!  Fues i ddim pellach nag Aberystwyth erioed!

Iago:

Ac yn Jerwsalem wnes i aros i weithio hefyd.

Paul:
Da iawn!  Roeddwn i’n hoff iawn o deithio yn fy nydd.  Cyprus, Creta, Yr Eidal, Gwlad Groeg, Twrci.....

Cwisfeistr:
Dyma’r cwestiwn cyntaf.  Bys ar y botwm. Chwiban ar y wefus!  Pa adeilad byd enwog oedd i’w weld yn Effesus?


(Paul yn canu’r gloch)

Paul:
Teml fawr Artemis.

Cwisfeistr:
Cywir.  Dau bwynt.  Ateb sydyn iawn, Paul.

Paul:
Gwelais i’r deml nifer o weithiau pan roeddwn i’n gweithio. A dweud y gwir, ces i dipyn o helynt yno oherwydd rhyw ddyn o’r enw Demetrius.  Roedd o’n gweithio fel gof arian.......

Cwisfeistr:
(yn torri ar ei draws)  Diolch am y wybodaeth ychwanegol yna, Paul.  Cwestiwn nesaf.


Beth ydy Queens?

Twm Prys:
(yn canu’r gloch)


Tafarn yn Porthmadog.

Cwisfeistr:
Na. Cyfle i’r tîm arall.

Bud:
Ardal o Efrog Newydd.

Cwistfeistr:
Cywir. Un pwynt. Cwestiwn nesaf.  


Ble mae’r Tair Tafarn.

Twm Prys:
(yn canu’r gloch)

Penygroes, Cymru.

Cwisfeistr:
Anghywir.

Paul:
(yn edrych yn gas ar Twm Prys)

Dyna ti wedi colli pwyntiau i ni!

Cwisfeistr:
Shh! Cyfle i’r  tîm arall.

Iago:
Dim syniad.

Paul:
Rydw i’n gwybod.  Pentre yn yr Eidal.  Bues i yno ar ôl glanio ar fy ffordd i Rufain i sefyll fy mhrawf o flaen Cesar.  Lle bach.  Dim byd mawr yno. Ond daeth Cristnogion Rhufain yno i roi croeso i mi a.........

Cwisfeistr:
Diolch eto am yr atgofion hynny, Paul.  Dim pwyntiau i neb. Cwestiwn nesaf.


Ble mae Cantre’r Gwaelod?

Twm Prys:
(yn canu’r gloch)


D’oes neb yn gwybod yn iawn, ond mae pobl yn meddwl bod y dref  ym Mae Ceredigion yng Nghymru

Cwisfeistr:
Cywir.  Dau bwynt arall i dîm Paul. Cwestiwn nesaf.


Pa ffordd enwog oedd yn rhedeg rhwng Amffipolis, Apolonia ac Effesus?

Iago:
(yn chwythu chwiban) 

Y Via Appius?

Cwisfeistr:
Anghywir. Rhywun arall am fentro?

Paul:
Y Via Egnatia.  Rydw i wedi cerdded sawl tro ar hyd y ffordd honno – ac ymlaen wedyn i Berea. Roedd hi’n ffordd dda.  Roedd y Rhufeiniaid wedi gwneud gwaith arbennig.  A prysur?  Carafannau a marsiandwyr o bob math yn teithio....

Cwisfeistr:
(eto yn torri ar draws) Diolch am yr esboniad yna, Paul!  Un pwynt.


Felly ar hyn o bryd mae gan Tîm Paul 28 pwynt, ac mae gan Tîm Iago 26 pwynt.  Mae dau gwestiwn arall ar ôl.  Barod?


Pa afon sy’n llifo trwy Lundain?

Bud:
Tafwys.  Old Father Thames.

Cwisfeistr:
Cywir. Dau bwynt.  Mae’r timau’n gyfartal felly. Bydd y cwestiwn olaf yn penderfynu pwy sy’n ennill.  Dyma’r cwestiwn.


Wrth deithio i Rufain, i ble....

Bud:
(yn torri ar draws)  Maes Awyrennau Rhufain

Cwisfeistr:
Anghywir. Dyma’r cwestiwn ar ei hyd i Paul a Twm Prys.  Wrth deithio i Rufain, ble mae rhywun yn glanio os yn teithio mewn llong?

Paul:
Puteoli.

Cwisfeistr:
Cywir. Dyna ddiwedd y cwis felly, ac mae Paul a Twm Prys wedi ennill o un pwynt. Llongyfarchiadau calonnog.

(Iago a Bud yn swnian o dan eu gwynt – sylwadau fel “Doedd hynny ddim yn deg!”, “Roedd rhywun wedi dewis y cwestiynau yn arbennig i Paul”, “Fix” etc)

Darllen:
Actau 16:6-8, 11-12; 17:1,10.

Teithiodd Paul a'i ffrindiau ymlaen ar hyd y gororau rhwng Phrygia a Galatia, gan fod yr Ysbryd Glân wedi eu stopio nhw rhag mynd i dalaith Asia i rannu eu neges.  Dyma nhw’n cyrraedd ffin Mysia gyda’r bwriad o fynd ymlaen i Bithynia, ond dyma Ysbryd Glân Iesu yn eu stopio nhw rhag mynd yno hefyd.  Felly dyma nhw'n mynd trwy Mysia i lawr i ddinas Troas. 

Dyma ni'n hwylio o borthladd Troas a chroesi’n syth ar draws i ynys Samothrace, cyn glanio yn Neapolis y diwrnod wedyn. O'r fan honno aethon ni ymlaen i Philipi sy’n dref Rufeinig – y ddinas fwyaf yn y rhan honno o Macedonia. Buon ni yno am rai dyddiau.

Dyma nhw’n teithio drwy drefi Amffipolis ac Apolonia a chyrraedd Thesalonica, lle roedd synagog Iddewig

Yn syth ar ôl iddi nosi, dyma'r credinwyr yn anfon Paul a Silas i ffwrdd i Berea. Ar ôl cyrraedd yno dyma nhw'n mynd i'r synagog Iddewig.

